REZIME RADA

U ovom magistarskom radu su istražene harmonijske karakteristike tipičnih električnih kućanskih aparata. Istraživan je uticaj ovih aparata na nivo izobličenja strujnih odnosno naponskih signala u elektroenergetskom sistemu. Na osnovu eksperimentalnih mjerenja harmonijskih karakteristika kućanskih aparata zaključeno je da su kućanski aparati dominantno nelinearnog karaktera. Mjerenjima je pokazano da se od ukupno 12 analiziranih kućanskih aparata svega dva ponašaju kao linearna opterećenja dok je preostalih 10  nelinearnog karaktera. Pokazano je da su  jedna grupa aparata, tzv. računarski bazirani aparati tipa personalnog računara, laptop računara i DVD uređaja, izrazito nelinearnog karaktera budući da imaju vrlo velike THD strujnog signala aparata (THD struje su u rangu od 113.23 % do 180.73 %). Međutim, s druge strane je moguće primijetiti da su amplitude struja ovih aparata relativno niskih vrijednosti (amplitude struje su u rangu od 0.37 A do 1.84 A). Dodatno je zaključeno da je druga grupa (neračunarski baziranih) aparata u kojoj se ubrajaju frižider, fluorescentna sijalica, usisivač, klima uređaj, hidropak nešto blažeg nelinearnog karaktera budući da imaju umjerene vrijednosti THD strujnog signala aparata (THD struje su u rangu od 7.38 % do 31.07 %). Opet je, sa druge strane moguće primijetiti da su amplitude struja ovih aparata u ovim slučajevima relativno visokih vrijednosti (amplitude struje su u rangu od 1.38 A do 9.89 A).  Na osnovu eksperimentalno izmjerenih vrijednosti talasnih oblika sistemskog napona i struje pojedinih kućanskih aparata, odnosno njihovog frekventnog spektra, u radu su realizovani modeli tipičnih električnih kućanskih aparata. Pokazano je da je u najvećem broju slučajeva sasvim dovoljno ograničiti se na prvih 9 viših harmoničkih komponenti odnosno, u slučaju ekstremnih izobličenja signala, na prvih 15 viših harmoničkih komponenti. Nakon sprovedenih simulacija različitih scenarija grupnog djelovanja električnih kućanskih aparata radi efekata međusobnog slabljenja individualnih harmoničkih komponenti, dolazi do smanjenja THD sumarne struje aparata u odnosu na algebarsku sumu THD struja pojedinih aparata. Na kraju, na osnovu rezultata mjerenja kvaliteta električne energije na niskonaponskim stranama u dvije transformatorske stanice TS 10/04 kV koje su napajale dominantno kućanski odnosno stambeno – poslovni konzum, zaključeno je uslijed različitih lokacija stanica, karakteristika mreže i različitog sadržaja konzuma, na jednoj stanici kvalitet električne energije nije zadovoljio normu EN 50160, dok u drugoj transformatorskoj stanici nivo kvaliteta električne nergije u potpunosti je zadovoljio svih osam osnovnih pokazatelja  kvaliteta električne energije. 

